
„Проектот ’трето дете‘ дискриминаторски“

09.03.2009

Стратегијата на Владата за зголемување на наталитетот е дискриминаторска, оценува Хелсиншкиот комитет. 
Според Комитетот, доделувањето на родителска помош само во општини со природен прираст од 2,1 промил е неправедна во однос на мајките кои живеат во останатите општини.

Хелсиншкиот комитет обвинува и за етничка дискриминација, бидејќи само албанските општини Зајас и Осломеј го исполнуваат условот за родителска помош.

„Се доби заклучок дека со овие закони е направена дискриминација на граѓаните, пред се врз основа на поделеност на општини. Прашањето е, врз што е определено да биде процентот од 2,1% и зошто не е определено да биде на цела територија на РМ“, рече

Ваквата стратегија на Владата се најде и пред Уставниот суд бидејќи законските одредби не важат на целата територија, и со тоа, според Хелсиншкиот комитет, создаваат нееднаквост и не се во функција на заштита на мајчинството и децата.

Премиерот Груевски сепак останува на ставот дека законот делува поттикнувачки за брачните парови.

Дали ако падне на Уставен, ќе биде прогласено за цела територија на Република Македонија?
„Не можам да претпоставувам, ниту да нагаѓам што ќе се случи, како ќе се движат работите, така ќе правиме. Во секој случај, Владата ги почитува одлуките на судовите“, изјави Никола Груевски, претседател на Влада.

Од први јануари годинава родителите кои ќе добијат второ дете имаат право на месечен надоместок од 5 илјади денари во траење од девет месеци, а 8.250 денари оние кои ќе се одлучат за трето дете.

Помошта родителите ќе ја добиваат 10 години. За четврто дете родителите 15 години месечно ќе добиваат по 11 илјади и 500 денари. Но, тоа не важи и за општините со стапка од над 2,1 промил.

Полнолетни лица сместени во затвор за малолетници

	
	    

	[image: image1.png]




	


25.12.2008 18:44 

	

	

	

	 


Три полнолетни момчиња кои сториле кривично дело сместени во затвор за малолетници. Ова е една од забелешките на Хелсиншкиот комитет објавена во нивниот последен извештај.
Но, наместо да ги заштити, оваа институција во извештајот ги објавува нивните имиња и презимиња. Дали со ова е направена злоупотреба на личните податоци на осудените?

„Тука не би знаела дали мораше. Претпоставувам дека не претставува никаков проблем со оглед на тоа дека веќе беше објавено од страна на затворот. Значи беа дадени имињата и презимињата целосно“, изјави Кети Јандриовска, Хелсиншки комитет. 

Од Хелсиншки коментираат дека до сега објавувале исклучиво иницијали, освен во случај кога самите луѓе барале да се напише нивното име и презиме. Иако имињата на момчињата биле претходно објавени, сепак е направен пропуст, велат во Дирекцијата за заштита на лични податоци.

„Дали целта којашто Хелсиншки комитет сака да ја постигне со ова поглавје од извештајот, би се постигнала и без да се објават имињата и презимињата. Според нас би се постигнала целта. Обемот на податоците, треба секогаш да внимаваме да соодветствува на целта. И да биле ставени со иницијали, или чисто да било како статистички показател, три полнолетни лица издржуваат казна затвор во малолетнички затвор, би се постигнала целта“, вели Елена Стојановска, Дирекција за заштита на лични податоци.

Според дирекцијата многу често се прават злоупотреби на личните податоци и од страна на медиумите и од страна на институциите. 

Но, од следната година прекршителите ќе се санкционираат парично. казните се од 500 до 5 000 евра во зависност од тежината на направената злоупотреба.

Хелсиншки: „Змиско око“ полн со апсурди

Процесот „Змиско око“ со низа недоречености, спорни и спротивни вештачења, се претвори во циркус врз кој судот ја изгуби сета контрола. Хелсиншкиот комитет ваквата оцена ја појаснува со апсурдот што направената штета ја извршил вештак кој и самиот појаснил дека воопшто не е. 
За комитетот уште понејасно е што иако не е докажано никаква штета на патарините, судот веќе прифатил побарување од 2,7 милиони евра кон Фондот за патишта, од каде првично пријавуваа вишок на пари.

„Нашиот став е дека судот требаше да постапи според она што го пропишува законот за кривична постапка, а тоа е дека кога имате контрадикторни вешатчења да побарате нови. Единствено што ни останува е да се надеваме дека прифаќањето на овие контрадикторни вештачења не е дел од сценариото за овој случај, кој требаше да доведе до пресуда по секоја цена“, изјави Исо Руси, Хелсиншки комитет.

Обвинетите неодамна на прес конференција посочија дека видни имиња од политичкиот врв се инволвирани во аферата „Змиско око“ и во шемата на земање пари од патарините.

Самите контролори кои беа снимани, станаа главни сведоци во процесот и на снимките, според сега обвинетите, посочувале дека парите ги собираат за одредени политичари и кампањи.

Тврдеа дека вештачењето е донесено и прифатено под политички притисок, со цел да бидат осудени и да не пропадне најголемата акција како што до сега се нарекуваше.

Каква ќе биде политиката на Обама спрема Македонија

„Јас не очекувам некоја драматична промена и не верувам во неа, со доаѓањето на администрацијата на Обама“, вели за А1 Исо Руси, претседател на македонскиот Хелсиншки комитет.
Господине Руси, како никогаш досега, Американците гласаа на овие избори. Дали е тоа тајната на успехот на Обама?
- Па, Американците покажаа дека секогаш кога се соочени со сериозна криза, умеат да направат историски исчекор. Одзивот на овие избори се мери со оној кога беше избран во ’60-те Џон Кенеди, тогаш Америка се соочуваше со кризата на меѓурасните односи и со доаѓањето на изборот на Кенеди се реши сегрегацијата.

Сега, 50 години потоа, го избраа за претседател човекот кој беше инфериорен во ’60-те. Одзивот само го потврдува тоа чувство на Американците во криза да прават историски исчекори.

Значи, дефинитивно е потврдено дека Америка е подготвена за промени, како што најавува Обама.
- Да, јас мислам дека тие ја избраа и единствената опција која им нудеше шанси за промени, Обама од самиот почеток ги промовираше промените и ги мотивираше гласачите да гласаат за него.

Во македонското јавно мислење постои еден став дека со промената на администрацијата, со доаѓањето на републиканците на власт, дека можеби ќе се промени и ставот на американската официјална политика кон Македонија во спорот со името.
Вие како човек што една година живеевте таму, ги следите тие работи, слушате дека во последно време се зборува за Холбрук, се зборува за Строук Талбот, се зборува за Пауел како висок претставник на американската администрација. Очекувате ли дека Македонија можеби ќе ги загуби пријателите во Вашингтон?
- Не, далеку од тоа, но треба да се потенцира дека она што се случи за време на администрацијата на Буш беше среќна околност и која најверојатно нема да се повтори во така блиско време и да бидеме искрени дека тоа време и шансите од тие прилики ги пропуштивме и самите.

Значи, јас не очекувам некоја драматична промена и не верувам во неа, со доаѓањето на администрацијата на Обама и нешто што се заборава, дека луѓето кои ги спомнавте, вклучувајќи го и новиот американски потпретседател, се луѓето кои ја креираа американската политика на Балканот во ’90-те.

Нема да дојдат луѓе кои не знаат што се случува во регионот, вклучувајќи ја и Македонија.

Значи не не очекуваат црни сценарија, барем што се однесува до Вашингтон?
- Па, би било премногу несериозно за една голема сила како САД, работите да може да се одвиваат така црно-бело.

Каде Хелсиншки гледа кршење на човекови права?

По два месеца пратениците седнаа да дебатираат каде Хелсиншкиот комитет за летните месеци забележал кршење на човековите права. Заклучоците се еднострани, не сме непријатели, треба да соработуваме, иницира МВР.
„Ние тврдиме дека ние не сме антагонистички страни, напротив“, рече Воислав Зафировски, МВР.

„Ние да седнеме и да се договараме со нив, не ни паѓа на памет“, изјави Исо Руси, Хелсиншки комитет.

Алфите повторно на тапет, тие не можат да бидат над институциите и затоа посебна работна група ќе ја оценува нивната работа. Дали е можно нивно расформирање во случај на негативен извештај?

„Не би прејудицирал, меѓутоа се е можно“, рече Зафировски.

Мнозинството забележува зошто се амнестира претседателот Црвенковски, бидејќи не се нотирани случаите на амнестија на криминалци, насилници на избори и на Заев во извештајот на Хелсиншки.

Не амнестираме никого, тврди Руси.

„Го прозвавме Претседателот и му рековме дека селективно постапува во однос на барањата за помилување, бидејќи евидентен случај за судење на воено злосторство од 2001. година, постои случај на човек кој лежи во затвор, сите заклучно со претседателот на Судскиот совет говорат за грешка, човекот лежи во затвор, а Претседателот не го користи своето право да го помилува“, вели Руси.

За хашките случаи, за нив работата е јасна - го бараат писмото со кое случаите се вратени од Хаг за да се види дали се исполнети или не условите за амнестија.

Омбудсманот бара брзи и квалитетни истраги, а политиката да ги тргне настрана рацете и влијанието за сите случаи.

Хелсиншки: Условите во специјалните заводи многу лоши

Хелсиншкиот комитет за човекови права со сериозни забелешки за условите во Заводите за лица со посебни потреби низ државава. 
Хигиенски услови под долната граница на хуманоста, неуспешна ресоцијализација на штитениците, нестручен кадар за медицинска и психосоцијална помош. Ова се само дел од проблемите кои ги детектираше Комитетот при посетата на овие установи.

„Обврска на институциите на системот е да се грижат за тие услови и да воспостават не само ова ние што го бараме, минимум на минимумот, туку да одат во остварувањето на она што се очекува од нив во поглед на имплементација на некои нови сознанија за третманот на тие луѓе корисници на услугите во овие институции“, вели Исо Руси, претседател на Хелсиншки комитет.

Ништо подобра не е ниту состојбата со психијатриските болници. И таму животните услови се неприфатливи. Без програма за рехабилитација и употреба на каиши за врзување на пациентите. 

„Потебно е итно осмислување на програмски содржини и активности за подобрување на состојбата, здравствената состојба на пациентите, бидејќи тоа е и ако не главна, една од најголемите причини зошто тие пациенти се сменжстени во установа таква, а не на друго место“, рече Ана Стојковиќ, Хелсиншки комитет.

Според Хелсиншки, посебно внимание треба да се посвети на пациентите кои ги напуштаат психијатриските болници. Потребно е нивно вклучување во центри за ментално здравје, социјални клубови и вработување во заштитни фирми.

Не може да има амнестија за четирите хашки случаи

Предметите вратени од Хаг не потпаѓаат под закон за амнестија, но македонските судови можат да постапуваат по нив само доколку таква одлука донел Трибуналот или од неговото Обвинителство.
Хелсиншкиот комитет смета дека не може во никој случај да има амнестија за случаи на тешко кршење на меѓународното хуманитарно право, но за нив останува отворено прашањето како и во која фаза се вратени четирите предмети. Без одговор на тоа прашање, велат од Хелсиншки, се е дневна политика и злоупотреба на правото за нејзини цели.

„Фали одговорот на прашањето, на каков начин и во каква фаза се вратени хашките предмети во Република Македонија? официјален документ на хашкиот трибунал со одговор на ова прашање се уште не и е предочен на јавноста., иако по случаите веќе се постапува. Од страна на хелсиншкиот комитет веќе се постапува, значи до надлежните институции на Република Македонија и до хашкиот трибунал, со барање на одговор на ова прашање“, изјави Кети Јандријевска Јованова, од Хелсиншки комитет.

Властите на почетокот на оваа година, кога од Хаг стигнаа предметите, тврдеа дека целиот трансфер е направен согласно законот за соработка со Трибуналот. Јавниот обвинител, Шврговски, уште тогаш толкуваше дека за нив нема амнестија.

„Согласно постојниот закон за амнестија што е донесен, за овие случаи неважи. Дали ќе се носи нов закон е работа на политичките партии и работа на Собранието“, вели Љупчо Шврговски, државен јавен обвинител. 

Партиите на Албанците инсистираат „хашките“ случаи да бидат опфатени со Законот за амнестијата. ДУИ бара домашни и странски експерти да го толкуваат Законот, а ДПА смета дека Собранието треба да даде автентично толкување за него.

Првите сведоци за Заев утре пред истражен судија

Утре кај истражниот судија ќе се појават првите од неколкуте сведоци за случајот Заев, пред се семејствата кои тужат за земјиштето каде што е изграден деловниот центар. Токму адвокатите со документи и денеска убедуваа дека ниту обвинението, ниту притворот не се издржани по ниедна точка.
За истите семејства што ќе се појават како сведоци има судска одлука дека немаат право на враќање надомест.

„Самото обвинителство има контрадикторност во обвинението. Од една страна, го обвинува господинот Заев дека градел на државно земјиште, а од друга страна се бори да им се врати земјиштето на подносителите на барањето за денационализација“, рече Ване Андреев, адвокат.

Адвокатите покажаа договори на ЈП и градежна фирма, исти како и тоа на Заев за право на користење на градежно земјиште. Тие појаснија и дека Министерството за транспорт еднаш дало насоки за изградбата на деловниот центар, по кои е постапено и по што не реагирале повторно.

„Инспекторатите од Министерството за транспорт и врски и Управниот инспекторат ги немаат укинати, нити поништено одобренијата за градба и одобренијата за локациски услуги. Обвинителството, истрагата би требало да ја насочи и спрема наведените органи при Министерството“, вели Ване Андреев.

Дали по ваквата одлука, некој од Кривичниот совет во догледно време ќе напредува во апелационен судија, прашува одбраната на Заев?

Такви примери досега имаше до судската пракса. Заев наместо во „Александар Палас“ да ја прими наградата од 15.000 евра за општината од Фуере за деловниот центар, остана во ќелија со уште седуммина да ја чека посетата на адвокатите.

Семејството првпат ќе може да го посети дури на 5 август.

Апсењето на Заев беше причина да се јави коалицијата „Сите за правично судење“, поддржана од ОБСЕ и шведскиот Хелсиншки комитет. Го осудуваат спектакуларното приведување на струмичкиот градоначалник, но и поставувањето како топ настан на медиумите.

Од коалицијата прашуваат дали со самото сомневање за кривично дело секој ќе биде жигосуван во интерес на МВР, а со цел да се покаже нивната ефикасност во борбата со организираниот криминал?

ХК: Пресумпцијата на невиност е загарантирана со Уставот

Начелото на пресумпција на невиност континуирано се игнорира во секојдневните случаи во кои апсењата на осомничени се снимаат, а настанот е топ тема во сите медиуми.
Ова го оценува Хелсиншкиот комитет за човекови права на Македонија, укажувајќи дека борбата против корупцијата и криминалот не смее да го урива таквото начело, кое е загарантирано со Уставот.

Посочувајќи дека Министерството за внатрешни работи е организатор и реализатор на акциите на приведување, Хелсиншки констатира дека е „симптоматично како медиумите се точно известени за денот, часот и местото на приведување, па се во можност спектаклот на уривање на нечие достоинство да го прикажат на целокупната македонска јавност“.

„Ова дотолку повеќе што полицијата е обврзана со Кодексот на полициска етика објективно да ја информира јавноста притоа внимавајќи на принципите на доверливост на податоци и заштита на личниот интегритет, како и заради причините на водење на кривичната постапка“, наведува Хелсиншкиот комитет.

Комитетот укажува дека обврска да го почитуваат начелото на пресумпција на невиност имаат и новинарите.

„Во ниту еден случај немаме намера да го минимизираме правото на јавно информирање, но ги повикуваме новинарите да бидат внимателни и притоа да не ги повредуваат другите базични права како што се пресумпцијата на невиност и правото на почитување на приватниот и семеен живот, кои се загарантирани и со Европската Конвенција за човекови права“, укажува Хелсиншкиот комитет.

	
	

	


	Во Македонија се уште има тортура

Во Македонија се уште има тортура, а само годинава се документирани повеќе сериозни случаи на полициска тортура, се наведува во апелот на Хелсиншки комитет на Македонија по повод Светскиот ден за поддршка на жртвите од тортура 26 јуни.
Хелсиншкиот комитет на Македонија побара земјата што поскоро да создаде национални механизми за превенција од тортура, која се уште ја има во државата.

„Апелираме новата Влада да ги забрза подготовките за ратификација на протоколот од конвенцијата на ОН, со што државата ќе преземе обврска да формира национално тело за превенција од тортура“, соопшти Хелсиншкиот комитет, барајќи од Владата во тоа национално тело да биде вклучен и невладиниот сектор.


Хелсиншки: Предизборната кампања ги навести инцидентите

Предизборната кампања со сигурност ги навести инцидентите на досега најлошо организираните избори во историјата на Република Македонија, наведува Хелсиншкиот комитет во месечниот извештај објавен денеска.
Речиси воопшто не се почитуваше законската одредба според која предизборната кампања трае 20 дена пред денот на гласање. Практично од самораспуштањето на парламентот започна офанзивна предизборна кампања во која се користеа сите расположливи средства.

Владејачката ВМРО-ДПМНЕ пред официјалниот почеток на кампањата во дневниот печат ја дистрибуираше својата изборна програма. Беа потребни десетина дена Владата под притисок на јавноста да ги стопира своите кампањи, но и покрај одлуката за стопирање Министерството за правда продолжи да објавува огласи во наредните денови. Целта сепак беше постигната - партиите од власта преку владините кампањи добија додатна (бесплатна) реклама.

Владините (редовни) активности сепак содржеа елементи на предизборна кампања. Камен темелници, пуштања во употреба водоводи, промоции на кредити за самовработување на невработени... се што веќе е востановено како предизборен фолклор во државата. Сомнежот за сериозни злоупотреби на буџетските средства беа најавите, но и конкурсите за предизборни вработувања.

Ваквите владини однесувања го потенцираа прашањето на однесувањето на Владата од моментот на распишувањето на изборите до нивното одржување, колку тогаш Владата се однесува како техничка, а колку заборава на тоа решавајќи се на одлуки и потези кои се етички спорни.

Хелсиншкиот комитет има сериозни забелешки и на скапата политичка пропаганда емитувана на националните

Хелсиншки: Најлоши избори во Македонија

Првите вонредни парламентарни избори во Македонија беа најлошо организирани избори во нејзината историја, смета Хелсиншкиот комитет во извештајот за изборите.
Според Хелсиншкиот комитет, изборите не беа фер и демократски барем за една четвртина од населението на државата.

„Прегласувањето за жал ќе биде само шанса симболично да се поправи впечатокот од инцидентите од 1 јуни, кои ќе бидат темна дамка за демократските процеси во земјата“, стои во извештајот на Хелсиншкиот комитет.

Понатаму се констатира дека цели сегменти на власта не ги исполнувале обврските согласно Уставот и законите, туку дека се одело на исполнување на партиските интереси.

Од Хелсиншкиот комитет ја обвинија Владата дека во предизборниот период трошела буџетски пари за остварување на теснопартиските интереси.

Во извештајот има забелешки и за работењето на Државната изборна комисија, која, според Хелсиншкиот комитет, работела по диктат на Владата.

Хелсиншки комитет посебно се осврнува на работата на полицијата, оценувајќи дека полицајците не се промениле, туку спроведувале партиски директиви.

Забелешките се однесуваат и на пристрасноста при информирањето на повеќе медиуми, чии сопственици непосредно пред изборите се нашле на изборните листи на власта.

„Амнести интернешнл“: Реформите во Македонија се запрени

Спорот меѓу Претседателот и Премиерот и меѓупартиските судири кај албанскиот политички блок ги запреа реформите во Македонија.
Тоа е ставот на организацијата за заштита на човековите права „Амнести интернешнл“, наведен во годишниот извештај.

Организацијата, иако има дадено позитивна оценка за реформите во полицијата и во правосудството, забележува на кршење на одредени процедури.

„Амнести интернешнл“, повикувајќи се на извештаи на Македонскиот хелсиншки комитет, истакнува дека има случаи на малтретирање за време на апсења и притвор, за кои МВР не спровело истраги во согласност со меѓународните стандарди.

Како пример се посочува загриженоста и сомневањата за можната прекумерна употреба на сила во операцијата „Планинска бура“.

„Амнести интернешнл“ наведува и дека Комитетот за елиминација на расната дискриминација на Обединетите Нации утврдил дека Македонија не ги исполнила своите обврски кон ромската заедница.

Се наведува дека нема поддршка на ромските жени и деца кои се соочуваат со двојна дискриминација врз основа на етничката припадност и на полот.

Според организацијата, тие се дискриминирани и кога се обидуваат да пријават домашно насилство кај властите.

Во годишниот извештај на „Амнести интернешнл“ се критикува и тоа што Македонија се уште не ја ратификувала Конвенцијата на Советот на Европа против шверцот на луѓе.

	Европа критикува за малтретирање на притворените

Лошо постапување и малтретирање на притворените лица од страна на полицијата, неказнување на полицајците кои несоодветно постапуваат со приведените, лоши услови во полициските простории каде престојуваат приведените лица.
Ова се само дел од забелешките на Европскиот комитет за превенција од тортура при Советот на Европа, кои се провлекуваат од осамостојувањето на Македонија.

Комитетот при својата последна посета на 38 полициски станици минатата година, воочил дека полицијата не ги овозможува минимум потребните услови на приведеното лице.

Како куриозитет, во книгата на една полициска станица пишувало дека од 1.300 приведени лица, ниту еден не побарал адвокат, што за експертите претставува нереално прикажување на состојбата.

„Не дека е таа санкција со којашто се закануваат некаква сериозна по некакви објективни последици, но политички навистина има голема тежина и тоа кажува дека игнорантноста на државата кон овие препораки не може да се толерира“, изјави Гордан Калајџиев, Хелсиншки комитет.

Воислав Зафировски

 

„Ширум се отворија вратите на партизација на полицијата, ширум се отворија вратите на влегување на секакви структури во полицијата, кои објективно за три месеца, колку што траеја тие курсеви, не можат да се квалификуваат“, вели Воислав Зафировски, внатрешна контрола во МВР.

Полицијата по низата критики од Европјаните за несоодветно постапување и лошите услови во полициските станици, подготвила акционен план со кој е опфатена обука на полициските службеници при постапување, санација на очајно лошите простории во кои се чуваат приведените.

Но, неопходно е и изнаоѓање на механизам за надворешна контрола на полицијата како услов за запазување на човековите права и анулирање на деградирачкото однесување на полицијата кон приведените.


Хелсиншки комитет против изградба на црква на плоштадот

Изградбата на верски објект на скопскиот плоштад е израз на самоволие и ароганција на владејачката структура.
Македонскиот хелсиншки комитет вака реагира во последниот извештај, каде што е наведено дека верскиот објект не е предвиден во детално урбанистичкиот план, а и трошењето буџетски пари за таа намена е надвор од законски предвидените процедури.

За комитетот е нејасно зошто државата гради ваков објект, а не верската заедница и со тоа најдиректно се доведува во прашање принципот на одвоеност на државата и верските заедници.

Во извештајот се наведува дека по ваквиот потег била очекувана реакцијата на врзани садови, односно одлука за изградба на џамија во центарот на Тетово.

Оваа одлука е чекор во промоција на „државна религија“ или „државни верски заедници“ видени во Македонската православна црква и Исламската верска заедница, коментираат од Хелсиншкиот комитет.

Во таа насока одлуката за изградба на православна црква и евентуалната одлука за градење на џамија во Тетово само ги фаворизира овие две верски заедници.

И воведувањето на веронаука во образованието, оспорено пред Уставниот суд, е еден вид услуга на власта на овие фаворизирани верски заедници, со цел да се воспостават поблиски взаемни односи.

„Па, затоа и не чуди обидот на Владата (со писмен допис) да влијае на Уставниот суд пред неговото изјаснување по поднесената иницијатива“, се вели во извештајот на Македонскиот хелсиншки комитет.

2007-ма беше година на апсења

Година на апсења, групно и поединечно, со скриени камери, со помпа. МВР почна од своите редови. Заврши со „Змиско око“ кај оние кои главно им беа во партиските структури.
Но, помеѓу сето ова лисици на рацете почувствуваа многу функционери, поранешни и сегашни, директори, службеници, генерал. Затворите се наполнија. Тесни беа и ходниците, Шутка стана место за многу познати фаци. Ќелијата стана „Александар Палас“.

Ги донесоа кралицата на кокаинот Чочоровска. Ослабе петнаесетина килограми, доби 14 и пол години затвор за божиќниот кокаин увезен од Колумбија, кралот на банката Смиленски, синоним за транзиција, но и колапс. Го чекаат многу судења, првата казна му е три години.

Лов на белите мантили. И Дејан Докиќ го почувствува притворот. Обвинет за лепливи прсти, судот го казни парично.

Кардиологот Борче Петровски го уапсија на граничниот премин Блаце. Не платил данок, а кога го плати, УЈП почна нова постапка, од каде му се тие 280.000 евра.

Хирург и поранешен министер, Владо Димов, со долг кон државата ќе влезе во 2008-ма. Така пресметаа даночниците. Тој е во Турција, се уште не се враќа дома.

Петра Митева, се обиде лисиците да ги сокрие со чантата. Заврши со обвинение за злоупотреба на службената положба и домашен притвор.

Функцијата е важна дури и кога си од другата страна на законот. Така и Јорго Ќука, од дома ја чека правосилноста на затворската казна од четири и пол години.

Спектакуларен маркетинг, вака опозицијата реагираше на апсењата, а невладините предупредија:

„Во јавноста да се создаде впечаток дека докажано е оти тој го сторил тоа и дека тој е виновен за тоа, иако процедурата не е ни на самиот почеток“, изјави на 23 јуни 2007-ма Исо Руси, Хелсиншки комитет.

Но, кулминацијата беше ден спроти Илинден. На поранешниот премиер Владо Бучковски му преседна одморот на Халкидики. И тој доби тужба. Таа ноќ малку фалеше за тепачка во Собранието.

Бучковски остана без имунитет, но успеа без лисици да влезе и излезе од судот.

Но, не беше се така ажурно. Иако одамна осудени, ќелиите се уште не ги видоа Ламбе Арнаудов, Даравелски, Тамбурковски. Додека ние ги фотографиравме, власта се прашуваше каде се.

Но, Македонија и годинава беше вест од регионот за тензичност, криминалци кои станаа терористи, откако на Џезаир Шаќири не му успеа да го востане повторно Танушевци, а на Заим Алили да го освети неговиот уапсен чичко.

„Јас им порачувам на Никола Груевски и на Јанкуловска, ако не го ослободат Џемаил Исени за 48 часа, тогаш јас нив ќе ги фатам. На Мендух Тачи, Рефет Елмази и неговите кодоши им порачувам дека ќе бидат убиени“, рече на 2 септември 2007-ма Заим Алили.

На групата на Нацист во Бродец и успеа да си направи војска. Нацист побегна трет пат. Биланс на акцијата - шестмина убиени, меѓу нив и Шити, 11 уапсени и многу, многу оружје.

Помеѓу криминалот и чесноста, тенка беше линијата кој колку заработил и колку ќе пријави. На некои тешко им беше да го пријават имотот, добија и тужби, па Ахмети мораше тракторот да го внесе во анкетниот лист, а Лека се уште прави попис дома.

И Црвенковски требаше да даде отчет за миразот и акциите на сопругата Јасна. А СДСМ точно изброи колку е богат првиот контраразузнавач.

„Мијалков ја искористил својата позиција за да влијае на случувањата на Македонската берза и за да има навремени информации кои ќе му обезбедат сигурна заработувачка“, изјави на 14 декември 2007-ма Јани Макрадули, СДСМ.

„Можам да кажам дека тоа се стварно смешни работи и на таква режија мислам дека дури и Спилберг може и да позавиди“, рече на 14 декември 2007-ма Сашо Мијалков, директор на УБК.

Вака беше во 2007-ма. Но, главните фаци останаа за догодина. Случаите „ОКТА“, „Фершпед“, „Порцеланка“, тобако бизнисот, најмалку 40 случаи. Премиерот најави борба со олигарсите, но повеќе остана на најава одошто на акција.

Ја начнавме 2008-ма, година на исчекувања, година во која ветувањата треба да станат реалност.

